
Inlalawwijon ay Impfukakawwijon. 

1 Anu cha Inlalawwijon ay Impfukakawwijon. 

2 Hi anu Inlalawwijon ja oha hija an maliya' an takhu. 

3 Gwacha han empfapfalay na. 

4 Hi Inlalawwijon ja omarkhaw an umuy mun‑apja hi pajaw. 
5 Ja omarkhaw an i muntamu. 

6 Amat hichi ja hachi hakhokhong cha ja omarkhaw cha khu an i manganop. 

7 Omarkhaw cha khu an i mannig hi ihcha cha. 

8 Achi cha khun mi‑apja hi pajaw an un cha omarkhaw an i mannig hi ihcha, 
hi orha ja hay namulu'. 

9 Amat hichi anu ja khun umuy anu hay hachi empfalay Inlalawwijon an i 

khun mi‑ihcha chin namulu' ja urha an khun ipfutay chin hakhokhong cha. 

10 Allon anu chin hakhokhong cha hi, <<Ma‑id. Achi aju khun umali heto.  

Uchuna agkhu ni' ta alaon ju hini inliya' amam ja inhicha ju hini ma‑an 

ay ni ma‑an.>> 
11 Amat hichi ja immuy chin unga ay ama na an hi Inlalawwijon. 

12 Ja allonay, <<Ama, niya an mapfungot hay hana hakhokhong ta‑o an allon 

cha hi achi ami anu khun i mi‑ihcha ta hini anu iliya' mu anu ja hija anu 
ja inihcha mi.>> 

13 Amat hichi anu ja allon atag Inlalawwijon hi, <<Ot ma‑ajuwot heto ta 

mihihito ta‑o.  Achi aju tugwali umuy hichi.>> 

14 Amat hichi ja hi Inlalawwijon ja impfi‑ah na an manguma. 

15 Munhapfar hi lo'to ja nun‑ephod hi pfito. 

16 Ja cho‑or chin me'na an orha ja namulu'. 

17 Khuna alaon ja in‑anamot na hichi pfalay cha ja inihcha cha hon inchat 
cha ay chin hakhokhong cha chin uchumna. 

18 Ja hay hachi an khuna aton ay chi hakhokhong na an mapmaphod ja khun 

pfuma‑in hay hachi hakhokhong na an khun cha allon hi, <<Tayya ay cha'ju 

an ichatan chita hi ihcha.  Ja chita‑o ayya chin ar‑arkhaw hi achi na 

khun i omalan hi ihcha ja achi ta‑o khun ichat hay pi‑ihcha cha.>> 

19 Amat hichi ja cho‑or chin i khun alaon Inlalawwijon an namulu' an 
mihcha. 

20 Gwa han hennomananong ja khun cha mangan ja khimmahad hichuy unga. 

21 Ja empacheh na an immuy hichi lo'to. 

22 Nakhipfoh hi ama na ja khimmahad cha ja allonah, <<Chah khu hini 

unga?>> 

23 Mun‑ali hay hachi hakhokhong cha. 

24 Allon chin hakhokhong cha hi, <<Ma‑id an tinnig mi an immuy hichi 
lo'to.>> 

25 Amat hichi anu ja inunud Inlalawwijon ja allona hi, <<He‑a pay hina. 
Ti khemhon ja un ne'na ay nuy pfito.>> 

26 Amat hichi ja immuy ja tinnig na ja gwaot tatagwa an nanattoy chin 

unga an chimpap chin namulu'. 

27 Immuy hichuy unga ja ene‑enggwa na hichin lotang. 
28 Ja tinnig na chin pfito ja gwa an nene'na han namulu' ja lemmatto' ja 

enalat na chin unga ja in‑uy na hichi chohar na. 

29 Ja nun‑alat na ja natoy chin unga. 
30 Ja numpatto' chin namulu' chin unga ja lemmajaw. 

31 Amat hichi ja enalan Inlalawwijon chin empfalay na ja empatolo na ay 

ni pfito. 

32 Ja nun‑ugwap hay hachi hakhokhong na an allona hi, <<Umali aju ta 
alaon ju hitay unga ti tayya an natoy, ta ija' hingiton hini namatoy ay 

hija.>> 



33 Amat hichi ja immali hay hachi hakhokhong cha ja enala cha chin unga 

ja in‑uy cha hichi pfalay cha. 
34 Enephod Inlalawwijon han alapang an ajiw. 

35 Khuna e'no‑e'nong ay chi khatin chin namulu'. 

36 Ja khuna unu‑unu‑unu'‑unuchon hichin namulu' anu ja ingkhana hichi ad 

Amujaw.  37 Amat hichi anu ja inah‑upana chin namulu' ja un anu 

emmo‑ohha. 

38 Ja na‑apfa'‑apfalihan anu heto achor na hichuy emmo‑ohha an namulu'. 

39 Achi anu pe'‑opon chin uchumna an namulu' ti pfimmahor chin hija. 

40 Hotti toma‑ot chin uchumna an namulu' an allon cha hi, <<Achi a 

me'jali ay cha'mi ti umali hini nang‑empfalay ay ni penatoy mu ja 

ne'patoy cha'mi.  Hotti un a omo‑ohha.>> 
41 Chinakngan anu Inlalawwijon hichuy namatoy ay chi empfalay na ja 

khinajang na anu. 

42 Enala na ja enha'mang na ja allona hi, <<Tan munhenaanga' ay chita 

angnge.  Ta uja' mannig hi ija' anganan.>> 

43 Ja emmajat anu hi Inlalawwijon ay chuy ajiw ja mun‑amma‑ammang anu ja 

ma‑id tikhana hi pfuglay an un anu hachi lo'toy tinnig na. 

44 Ja tinnig na anu han chugwa an hin‑ina. 
45 Allona hi, <<Chuyya han takhu ta umuja'.>> 

46 Immuy anu hichi ahpfuna ja chinakngana han angang. 

47 Ja unagkhu emohgwat hichi ha'jabna ja tinnig na han tolo an unah. 

48 Ja unagkhu henogpfat na chin unah ja khun anu munlolo' chin chanum na. 

49 Ja amat hichi ja entataja na chin angang. 

50 Napnu chin angang hi chanum chin unah ja ininum na anu, ja unot umuy 

ay chi achaan chin pfinapfai. 

51 Ja allona hi, <<Pfinapfai!  Hajakkay hongot ju ta mangana'.>> 

52 Allon anu chin pfupfai hi, <<Ay!  Khemhon ja un a pomatoy.>> 

53 Allona hi, <<Aa.  Ja engwallang ju ay nuy hini hongot ju ja immuy aju 

ay chi chammangna un ju allon una' pomatoy.>> 

54 Ja enat anu hay hachi pfinapfay ja immuy cha hichi chammangna ja un 

cha u‑umpfun. 
55 Ja khun anu mangan hi Inlalawwijon. 

56 Allon anu Inlalawwijon hay hachi chugwa an hin‑ina hi, <<Umuy aju ta i 

ju pfakhaan hini a‑akhim ja hini amam ta umali cha ta alaon mi hini 

pfapfuy ja pini‑ug mi hini angang ta ijuy ta‑o hichi pfalay ju.>> 

57 Immuy chin hin‑ina ja i cha pfinakhaan cha ama na anu ja a‑akhi na. 

58 Ja immali cha ja pini‑ug cha chin angang. 

59 Ja pini‑ug cha khu chin pfapfuy. 

60 Ja tomatta‑ot cha an allon cha hi, <<Unchani ja penatoy cha'mi.>> 

61 Ja hi Inlalawwijon ja allona hi, <<Achi.  Anah un la‑ahna ja ija' khu 

patajon cha'ju?  Un u agkhu pfokhaan cha'ju ta gway pun‑ibpfa' an mami‑ug 
ay tay angang ja pfapfuy ja uja' agkhu patajon cha'ju?>> 

62 Amat hichi ja in‑uy cha hichi pfalay cha. 

63 Ja allon Inlalawwijon ay chuy hin‑ina hi, <<Alam ja ma‑id ahagwan tay 
empfalay mu.>> 

64 Ja allona hi, <<Ma‑id.>> 

65 <<Hotti ta mun‑ahagwa ami.>> 

66 Nun‑ahagwa cha ja khun cha mi'takhu. 

67 Khun umu'‑umuy chi arkhaw ja i cha khun mongngajaw ja cho‑or chi 
chupopon cha hi ePfalangao ja ePfahher. 

68 Pon‑ameh cha chin khun cha pi'chichittum an pe'papattoy. 

69 Mangam‑ameh cha. 



70 Ja hi khu Inlalawwijon ja initnud na hay hachi tatakhu. 

71 Immuy cha khu an i manganop. 

72 Ja cho‑or chi alaon cha an namulu' ja orha. 
73 Initnud khu hay hachi tatakhu an umuy cha hichi gwanggwang an i cha 

khu mun‑ephod hi ikip ja khun cha khu mun‑ephod hi ahar. 
75 Chengngolot anu Impfukakawwijon hini aton an mangala hi khachiw hichi 

gwanggwang ja allona hi, <<Nga khu nuy nangngachan hi Inlalawwijon an 

allon cha hi mangopot hi takhu ja namulu' ja urha ja khachiw.  Khenong ad 

tugwa ta ija' tikhan ta patajo'.>> 

76 Amat anu hichi ja hiningit na anu hay agwachaan Inlalawwijon. 

77 Ja allona hi, <<Chaad khu ton achaan Inlalawwijon?>> 

78 Ja i na empfakhapfakha. 

79 Ja allon cha hi, <<Nu cha an un cha khun munhapfu.>> 

80 Amat hichi ja immuy hi Impfukakawwijon ay chuy gwanggwang. 

81 Ja khun munhomunholong hi Impfukakawwijon. 

82 Ja chinakngana hichi oha an munhapfu, ja allona hi, <<Chaad ton 

agwachaan  Inlalawwijon?>> 

83 <<Nu hichi ha'jabna.>> 

84 Ja immuy khu ay chi oha ja allona hi, <<Chaad mah ton agwachaan 

Inlalawwijon?>> 

85 <<Aa.  Chuyya kaykhu ay chuy ha'jabna.>> 

86 Ja immuy khu hichi ha'jabna ja allona hi, <<Chaad mah ton agwachaan 

Inlalawwijon?>> 

87 <<Chu ay chuy ha'jabna.>> 

88 Ja immuy anu ay chuy ha'jabna ja hennag chin oha an lala‑e chin unga. 
89 <<Umuy a ot ni' ay Inlalawwijon ta allom hi, <Na han khun umali 

mangkay an maningit ay he‑a.> >> 
90 Ja immuy chin unga ja allona ay Inlalawwijon hi, <<Munhakhana a ti nan 

umali han lala‑e an manapor ay he‑a.>> 
91 Amat hichi ja numpfangngad chin unga. 

92 Ja allon Inlalawwijon hi, <<Ot allon ju ta umali.>> 

93 Hemma'jab khu Impfukakawwijon ay chuy oha an munhapfu ja allona hi, 

<<Chaad mah ton agwachaan Inlalawwijon?>> 

94 Ja allona hi, <<Chu ay chi ha'jabna.>> 

95 Immuy ay chi ha'jabna ja hi anu Inlalawwijon chi khuna pangpfokhaan. 

96 Ja allona hi, <<Chaad chi agwachaan Inlalawwijon?>> 

97 Ja allon anu khu Inlalawwijon hi, <<Chu kaykhu ay chuy ha'jabna hotti 

anong khu ja unchani akkay ta ngannungannu ta mangan ta ta gway ijilog 

mu.>> 

98 Ja allon Impfukakawwijon hi, <<Ti mu aa.>> 

99 Amat hichi ja nuntongugwan Inlalawwijon hichi khachiw. 

100 Gwa anu an agkhuy na'‑alloto ja inggwahit na ay chuy napfa'‑ojong an 
pfato.  101 Amat hichi anu ja inali na hi, <<Hijah tay chi khun aton an 

munhipfor an un ta khun muntuttuun.>> 

102 Amat hichi ja khun cha anu muntuttuun an munhipfor. 

103 Ja gwa anu an innilan Inlalawwijon an nabhug hi Impfukakawwijon ja 

gwa anu an muntuttuun hi Impfukakawwijon ja pen‑an Inlalawwijon chin ulun 

Impfukakawwijon ja intubtuttubtub na ay chi pfato ja nun‑ekhobkhob na. 

104 Ja khun mun‑amun‑atto hichin hu‑in Impfukakawwijon ingkhana hi natoy 
ja una eponakhan ja intuud na ay chi pohong. 

105 Mun‑ugwap ja allona hi, <<Mapfu‑ar aju ti tan penatoy u hi 
Impfukakawwijon.>> 

106 Amat hichi anu ja immali chin tatakhu ja henegwat cha. 

107 Ja in‑uy cha hichi pfalay cha ja khun cha ken taytajagwan chin ulun 
Impfukakawwijon. 

108 Ja angkhay. 



 

 


